მთლიანი შიდა პროდუქტი
ინფორმაციის წყარო: საქართველოს ეკონომიკური განვითარების სამინისტროს სტატისტიკის დეპარტამენტი.

მთლიანი შიდა პროდუქტი საბაზრო ფასებში – ახასიათებს საანგარიშო პერიოდის განმავლობაში ეროვნული ეკონომიკის ფუნქციონირების საბოლოო შედეგებს. 
მეთოდები: საქართველოში მთლიანი შიდა პროდუქტი გაიანგარიშება სამი მეთოდით. 

წარმოების მეთოდი ეფუძნება დამატებული ღირებულების კონცეფციას. ამ მეთოდის გამოყენებისას  მთლიანი შიდა პროდუქტი გაიანგარიშება, როგორც ეკონომიკის დარგებში შექმნილ დამატებულ ღირებულებათა ჯამი, გაზრდილი იმ წმინდა გადასახადების (გადასახადებს მინუს სუბსიდიები) თანხით, რაც არ არის ჩართული გამოშვების შეფასებაში. მეორე მხრივ, მთლიანი დამატებული ღირებულება წარმოადგენს სხვაობას საქონლისა და მომსახურების საერთო გამოშვებასა და შუალედურ მოხმარებას შორის.
დანახარჯების მეთოდი საშუალებას იძლევა მთლიანი შიდა პროდუქტი გაანგარიშებულ იქნას, როგორც საქონლისა და მომსახურების საბოლოო მოხმარების (შუალედური მოხმარების გარდა) ჯამი, შემცირებული საქონლისა და მომსახურების იმპორტის ღირებულებით, ანუ მთლიანი შიდა პროდუქტი დანახარჯების მეთოდით ტოლია საბოლოო მოხმარების ხარჯებს დამატებული ძირითადი კაპიტალის ფორმირება და წმინდა ექსპორტი (ექსპორტს გამოკლებული იმპორტი).
შემოსავლების მეთოდი გულისხმობს მთლიანი შიდა პროდუქტის გაანგარიშებას რეზიდენტების პირველადი შემოსავლების შეჯამებით, ანუ დასაქმებულთა შრომის ანაზრაურების, პროდუქტებსა და იმპორტზე წმინდა გადასახადების, მთლიანი შერეული შემოსავლისა და მთლიანი ოპერაციული მოგების შეჯამებით.
მთლიანი ეროვნული შემოსავალი საბაზრო ფასებში გაიანგარიშება როგორც მთლიანი შიდა პროდუქტს დამატებული უცხოეთიდან წმინდა შემოსავლების ჯამი.

წმინდა ეროვნული შემოსავალი მიიღება საბაზრო ფასებით გამოსახული მთლიანი ეროვნული შემოსავლისა და ძირითადი კაპიტალის მოხმარების სხვაობით.

მთლიანი ეროვნული განკარგვადი შემოსავალი მიიღება როგორც საბაზრო ფასებით გამოსახული მთლიანი ეროვნული შემოსავლისა და უცხოეთიდან მიღებული წმინდა მიმდინარე ტრანსფერტების ჯამი.
წმინდა ეროვნული განკარგვადი შემოსავალი მიიღება მთლიანი ეროვნული განკარგვადი შემოსავლიდან ძირითადი კაპიტალის მოხმარების გამოკლებით.

რეალური მთლიანი შიდა პროდუქტის ზრდის ტემპი ასახავს ეკონომიკური განვითარების რეალურ სურათს; გაიანგარიშება როგორც შესადარი (მუდმივი) ფასებით (ჩვეულებრივ, წინა წლის ფასებით) გამოსახული მიმდინარე და წინა წელს წარმოებული მთლიანი შიდა პროდუქტის მოცულობების შეფარდება.
პერიოდულობა: მთლიანი შიდა პროდუქტი გაიანგარიშება წლიური და კვარტალური პერიოდულობით.  

